
Nun anim 
pa a adow 
dingan 
nádetong i 
kaadowen ni 
Paskuwa ay 
dinumatong i 
Hisus de Betania a 
benwaan ni Lasaro a 
pinakaedup na a liwet 
de nalibunin. 



Dingan i 
Maria ay 
nangamit ni 
isin a oniden a 
mabengo a langis 
a mahal a masakut 
ta pinalis na yo de 
singit ni Hisus ta 
pinunasan na ni 
sapok na ta kinumálat 
i bengo na de pesan a 
disalad nun beloy. 



Dingan kinumang i Hodes a isin de sangpuwu pati 
aduwa de ponu ide ni maghahandug ide tangani 
mapadekop na i Hisus dide. Kanya 
nasalig ide nun inikna de inon ta 
nangako ide a bebiyen de ni 
kuwarta. Kanya gepo nun 
nanon ay napapag-esip di 
i Hodes ni 
pagkakataon 
a mapadekop 
na i Hisus.



Nano ay yinadi ni mag-aadel ide i 
dinodul dide ni Hisus ta naghande 
ide ni pangapun a Paskuwa. 
Ta nun ide ay gepangan di ay 
nangamit i Hisus ni tinapay a 
nagpasalamat de Makedepat dingan 
pinisangpisang na a binuluboy de 
mag-aadel na ide ta sinabi na, 
“Amitin yu a panganin ta 
lawes kod yo.” 



Dingan inamit na pala i 
pig-inoman ni tayug a malanis 
ta pagkapagpasalamat na de 
Makedepat ay binoy na dide a 
sinabi na, “Uminom kamo a pesan. 
Ta i oyo a tayug a malanis ay 
gepamatud de bowon a 
pagpakikasungdu ni Makedepat 
a te katibeyen a i sagu ko a 
nobusbus para de 
makmuk tangani 
pakeeyenan ide ni 
mammalotin de.”



Nano ay sinabi ni Hisus de Pedro a magioyo, “Simon, 
patalikngan mo ta inaged di ni Satanas a nonukso 
dikamo tangani ikamo ay mapakiblag deko dehil de 
kahedepan, a magi biges a tinapan. Misan ay 
nagpanalangin ok di para dikaw tangani wet neeyen a 
tuloy i pagpanulusun mo kanya gepo de odes a 
matibong pan di i 
pagpanulusun mo ay 
patibongin mo pala 
i pagpanulusun ni 
manga kabinsa 
mo na ide.”



Dingan sinabi diya ni Pedro, “Panginoon, ako ay 
nappahande a nabbilanggo pati nelibun a kakoloy yu.” 
Ay tinubeg eya ni Hisus, “Pedro, pesabi ko dikaw 
a ni abi pala a oyo ay dingan ngona nátaráok i manok 
ay pengeyen ok mo ni tiluwon a sila.”



Dingan kinumang ide Hisus 
de isin a lugel a te ngalan 
a Getsemani ta sinabi na 
dide, “Magilinepa kamo 
ngona dio ta nanalangin 
ok de kadepit pa duman.” 
Sinabi na de pagpanalangin 
na, “Ama ko, nappatud yu a 
yeyedi i misan ano kanya 
layuin yu tebe deko i tetiis 
ko a oyo misan ay wet 
nangyeyedi i kabuotan ko 
ta i kabuotan yu la.” 



Kanya nun duman di ide Hisus ay dinumatong i Hodes 
a ayun na i tipide a magbebentay nunde beloy a 
pighandogen de Makedepat pati isin a bunglo 
a sundelo a pinakang ni ponu ide ni 
maghahandug ide pati Pariseo ide. 
Ta ide a dinumatong ay te manga 
adde ni salong pati utak. Ta 
tinigbes ngani ni isin dide i 
isin a katabeng ni pinakaponu 
a maghahandug ta nasapsap 
ngani i awenan na a talinga. 
Misan ay sinabi ni Hisus dide, 
“Pabiyaan yu ide.” Dingan 
tinapá na i talinga na 
a pinapiyon.



Ay binolan de ngani i Hisus ta inikag de de beloy ni 
pinakaponu a maghahandug. Ta inumabut pala i Pedro 
misan ay alayu la i pag-etan. Nano nun 
makapaggetong di un 
manga agta nunde 
gitna nun bekoran ay 
nagilinepa ide tangani 
manangdeng ide ta 
dingan linumipa 
pala i Pedro 
de alane de.



Te duman pa a isin a 
katabeng ni pinakaponu 
a maghahandug a 
mangáyun pan nun 
tinigbes ni Pedro a 
nasapsap i talinga 
na ta tinanto na, 
“Amman ikaw un kinta 
ko a ayun ni agta a iwina 
de kahardinan?” Liwet a 
pinangeyen ni Pedro ta 
tambing pan a tinumaráok 
un manok. Dingan binumulwag 
i Pedro a nagtangos a 
masakut a nagkolungkut.



Ay dingan inumuddi ide a pesan a 
kapologan ta inikag de i Hisus de 
Gubernador a Pilato. Nano ay 
tinanto eya ni Pilato, “Ikaw man i 
Hari ni Hudyo ide?” Dingan 
tinumubeg i Hisus, 
“Ikamo di i gesabi.” Ta 
liwet a nagsurut dide i 
Pilato dehil de buot na a 
pabulwagen i Hisus. 

Misan ay nagiinolang ide a 

magioyo, “Pakuin eya de 
padipa. Pakuin yu de padipa.” 



Kanya pan binoy ni Pilato i Hisus 
dide a kapangyedihan tangani 
papakuan de eya de padipa. Dingan 
inikag ni sundelo ide i Hisus a 
nappassan na un padipa na ta 
binumulwag ide de Herusalem a 
paagow de Golgota a te kabuluhan 
de surut a Hebreo a “Kaksan ni Ulo.”



Ta pagdetong duman ay pinakuan 
de eya de padipa a kasabey na 
pala i aduwa, a i isin de 
awenan na, i isin 
pala de awile na. 



Ta i adow pan ay an di te tallang dingan nagisi un age 
a mokpal a sagbong a nasampay de beloy a 
pighandogen de Makedepat. Dingan inumolang 
i Hisus ni malagdu ta sinabi na, 
“Ama, peboy ko di 
dikamo i kaleduwa ko.” 
Ta pagkasabi na ninon 
ay napugtusan di. 



Nano inon a adow ay adow a 
paghande ta de kinábiabian 
di ay adow ni paimloy kanya 
nun mulumadumos di ay 
dinumatong i Hose a 
tage Arimatea de 
Pilato ta inaged na 
a te matibong a 
innawa i bengkay 
             ni Hisus.

Dingan 
nanggetang i Hose 
ni age a matebe 
ta nun malusong 
na i bengkay ni 
Hisus nunde padipa 
ay tiningos na de age 
a inon dingan pinuoy 
na de gob a táporan 
a yinadi de denpa. 



I Hose a pinakamatande ni Hudyo 
ay pegelang ni mangáyun na a 
pinakamatande. Ta geilat 
pala eya ni panahon a te 
kapangyedihan i 
Makedepat de 
innawa ni 
agta ide. Ta pagkatapos ay 

pinabulidbulid na 
un beto a hanga a 
inabet na de gob. 



Nano ay nun kinábiabian di a 
pagkatapos ni adow a 
paghande ay i ponu ide 
ni maghahandug ide 
pati Pariseo 
ide ay nakulukóloyen 
ide a kinumang 
de Pilato. 



Ta sinabi de, “Nagkàisepan mi un 
sinabi nun migbutil a inon, nun eya 
ay nàedup pa, a pakeedup 
kon eya a liwet de 
katiluwon a adow. 
Kanya dinumuman ide 
a dinumanan de ni 
tande un beto a 
pangabet ta

pinabentayen
de un táporan.



Nano ay pagkatakig di ni adow ni 
paimloy, nun abiabi pa a masakut 
ay dinumuman i Maria 
Magdalena pati isin pa a 
Maria ta buot de a 
pelawag i táporan. 
Dingan loktat a 
yinumogyog ni 
malagdu ta

linumusong i 
isin a anghel ni 
Panginoon a 
Makedepat a 
gepo de 
langot ta . . .



. . . pinabulidbulid na un beto a 
abet nun táporan a linumipa 
de disapow nun beto. Nano 
ay i sundelo pan ide ay 
gepinagkinkin ni takut 
dehil de kinta de un 
anghel dingan ide 
ay nabegsak a 
magi nalibun di. 



Misan ay sinabi nun anghel nunde 
mahunain ide, “Wet kamo matakut 
ta katinggesan ko a pelawag 
yu i Hisus a pinaku 
de padipa. Misan ay 
an di eya kadio ta 
Pinakaedup di a 
liwet a magi sinabi 
na kanya dumio 

                                                 kamo ta pagelawagin 
                                                    yu i pinamuoyen 
                                                            diya.” 



Kanya tinumotul ide a tambing de 
táporan a te takut a te kadugeng pala 
a salig. Ta gegikan ide a paagow de 
mag-aadel ide tangani masabi de 
i kinta de. Misan ay paggikan de 
ay tambing a tinagbu ide ni 
Hisus. 



Ta binate na ide dingan linumane ide ta 
kinipotan de i singit na ta ide ay 
nagpodi diya.



Ta dingan eya ay nagpakita de sangpuwu pati isin nun 
ide ay gepinagpangan. Ta sinosol na ide dehil de an 

ide gepanulusun diya pati dehil de maksa a innawa de 
ta an ide nagpanulusun de nakákita ide diya a 

pagkaedup na a liwet. Nano ay pagkatapos a nagsabi 
dide i Panginoon a Hisus ay pinaditas eya de langot 

ta duman linumipa de awenan ni Makedepat. 

Ta dehil de hanga a masakut a 
pagbuot ni Makedepat de kaagtaan dio 

de putok i ay binoy na i kádu a Anak 
na a nagpakalibun tangani i misan 

ino a nonulusun diya ay gekaduman 
ni edup a an te kalog, a am 

                pan nakkiblag de 
                   Makedepat. 



Roma 3:23 Ta matud ngani a i pesan ay 
nagkasala, a an nagkaddepat a nakalani 

de Makedepat. 

Roma 6:23 Ta i pebilos ni mammalotin de misan 
ino ay i an te kalog a pagkakiblag de Makedepat 
misan i paaged pan ni Makedepat ay i edup a an 

te kalog dehil de pagpakikaisin tam de 
Panginoon a Hisu Kristo.

 
Hebreo 9:27 Nano ay te pigsabiin a depat a 

nelibun i pesan a kaagtaan a pakosa la dehil de 
mammalotin de dingan gekaduman ide 

ngani ni paghatol. 



Epeso 2:8,9 Ta gepo la de kosa a tabeng ni 
Makedepat ay naligtas kamo de padean ni 

pagpanulusun yu de Kristo a an de pagyedi yu a 
sadili. Ta i kaligtasan yu ay paaged la ni 

Makedepat. Kanya an depat a i misan ino ay 
gemayabeng ta ang kamo naligtas a unabis dehil 

de sadile yu a pagyedi. 
  

Roma 10:9,10 Kanya be gepamatud kitam a i Hisu 
Kristo ay Panginoon pati nonulusun kitam a 

matud a eya ay pinakaedup ni Makedepat de 
nalibunin ay nalligtas kitam ngani. Ta be i agta ay 

gepanulusun a matud ay pakeeyenan eya ni 
paghatol pati be gepamatud eya de kakmukan 

tungkul de pagpanulusun na ay nalligtas ngan eya. 



Huwen 3:16,17 Ta dehil de hanga a masakut a 
pagbuot ni Makedepat de kaagtaan dio de putok 

i ay binoy na i kádu a Anak na a nagpakalibun 
tangani i misan ino a nonulusun diya ay 

gekaduman ni edup a an te kalog, a am pan 
nakkiblag de Makedepat. Ta pinakang ni 

Makedepat i Anak na dio de putok i tangani 
nalligtas i kaagtaan dehil diya, a wet 

na ide hahatolan. 



1 Huwen 5:11-13 Ta i pagpamatud ni 
Makedepat ay binoy na dikitam i edup a an te 
kalog ta i edup a oyo ay inumapo la de Anak na. 

I misan ino a gepakikaisin de Anak nun 
Makedepat ay te edup a an te kalog misan ay an 
te edup a an te kalog i an gepakikaisin de Anak 
na. Gesolat ok ni oyo dikamo a gepanulusun de 
Anak nun Makedepat tangani matinggesan yu a 
ikamo ay te edup a an te kalog, a gepanulusun 

kamo pa a tuloy de Anak na. 

